
PRESIDENTE 2018 

In hierdie uitgawe….. 

 BAIE Fotos van die Presidente 

 Verslag oor Strategiese Beplanning 

 Gebied Jakaranda se 100+ 

 ‘n Droom word bewaarheid 

 Streek Rietfontein wen! 

 Gebiedsaamtrek Kaap Middelande 
Jy is duur gekoop !! 

Wat is jy werd?............ 

Die opstanding gee ons hoop 

Skrifgedeelte: Korintiërs 15:15-19 

As daar nou iets is wat ‘n mens se moed behoorlik breek, is dit dat jy nie 

hoop het nie en jy nie meer ‘n pad vorentoe sien nie.  Wanneer ‘n mens 

jou blind staar teen die dinge van hierdie lewe (soos slegte nuus na slegte 

nuus oor die media), dan verloor jy moed en is jy sonder hoop, sonder ‘n 

toekomsverwagting. 

Dit is egter nie hoe die Here wil hê ons moet wees nie—ook nie vandag as 

jy met jou gewone dagtaak besig is nie.  Hy wil nie hê jy moet vasgedraai 

wees in die ellende en hartseer wat jy (vandag weer!) gaan hoor nie.  O 

nee! Hy trek op grond van die opstanding van Christus die gordyne van 

môre en oormôre en die ewigheid vir jou oop.  Daar wag ‘n heerlike, 

ewige (beter!) toekoms saam met Christus vir elke ware gelowige.  Daar 

wag vir jou ‘n wonderlike onbeskryflike môre: die salige opstanding van jou 

liggaam. 

Jesus Christus het uit die dood opgestaan, en daarom gaan ook jy met sy 

wederkoms uit jou graf uit opstaan om vir ewig ‘n 

burger in die Koninkryk van God te wees.  Hoe dit 

alles presies gaan wees, weet ons nie, maar ons 

gaan lewe: saam met Christus, in die paradys, 

waar geen dood en trane en aanslae van die 

duiwel meer gaan wees nie. 

Wat vir jou in God se môre wag, is só oorweldigend 

dat ons dit eenvoudig nie kan beskryf met die taal 

en woorde wat ons nou tot ons beskikking het nie.  

Gaan vandag in met nuwe hoop vir ‘n 

onbeskryflike môre, met vars verwagtinge wat God 

vir jou in bewaring hou!  ‘n Nuwe lewe saam met 

Christus!  Op God se tyd sál jy beslis daarin deel hê. 

 

Almanak 2016: Dagstukkies van die Gereformeerde Kerke van SA 

PRESIDENTE 2018 

.Ons het al so in die “gewoonte” verval dat ons elke jaar met Paasnaweek ‘n “staande kamp 

afspraak” het, dat ons sommer elke jaar die datum en plek vasmaak vir die volgende jaar se 

Presidente saamtrek.  Ons weet dit gaan plaasvind en sien sommer al ‘n jaar lank uit daarna.  Ons 

weet met watter gesindheid die kampkommandante aan die werk spring met die reëlings vir so ‘n 

samekoms en ons hoor  van al die harde werk wat gedoen word.  Totdat ek genader is om 2018 se 

Presidente aan te bied.  Saam met my,  die hele Gebied Vaaldriehoek.  En skielik moet  ek al 

daardie reëlings en harde werk doen waarvan daar vroeër gepraat is. 

 

Al die streke was bereid  om hierdie geleentheid  met albei hande aan te gryp, selfs al was daar 

vêr streke het die afstand hulle nie teruggehou om hulle deel te doen nie.  Almal is geesdriftig en 

opgewonde.  Kort voor lank begin idees al inrol en voorstelle word gemaak.  Beplanning begin en 

elkeen het ‘n takie wat verrig moet word.  So werk almal saam en kommunikasie vind  plaas tussen 

streke.  Borgskappe word gesoek. Vergaderings vind plaas  om vorderings te bespreek en die tyd 

stap vinnig aan. 

 

Twee weke voor die saamtrek, is die beplanning in rep en 

roer, alles moet gefinaliseer word,  borge moet  finale reëlings 

bevestig, en finale syfers moet deurgegee en ontvang word.  

Sondag, voor die saamtrek, word die oord uitgemerk, en 

daar word lekker gebraai en gekuier. 

 

So breek die saamtrek ten einde laaste aan.  Melktertjies 

word met aankoms uitgedeel saam met ‘n 

verwelkomingskoevert, en almal weet…. Hier gaan gekuier 

word die naweek.  Daar heers ‘n opgewondenheid in die lug 

en elkeen weet wat van hom en haar verwag word.  Een na 

die ander voertuie en woonwaens word vergesel na hulle 

staanplekke en daar word in alle erns kamp opgeslaan.  

Probleempies word so vinnig moontlik uitgesorteer, en dan 

kuier ons verder.  Al die streke in Gebied Vaaldriehoek is 

behulpsaam met enige werkie wat gedoen moet word.  Die 

braaivleisvure  knetter heerlik teen skemer en die kinders 

baljaar in die swembaddens en by die speelterrein tot laat aand. 

Vervolg op bladsy 4 

PRESIDENTE 2018….Vervolg 
Goeie Vrydag word op ‘n gepaste manier met ‘n 

erediens gevier, en ons word weer daaraan 

herinner dat ons Verlosser op hierdie dag ALLES vir 

ons gegee en gedoen het.  Dat alles op hierdie 

dag volbring is, en die volmaakte offer gegee is,  

wat elkeen van ons se vrylating losgekoop het.  

Ons is vrygekoop van sonde en smart deur een 

enkele daad van Liefde. 

 

Saterdag se kermis is soos elke jaar ‘n belewenis, 

almal se harte is oop, die atmosfeer is gelaai met 

goedheid, guns en vriendelikheid soos net Sawaniete…(oops Sawanante)  dit kan doen.  Almal 

slaan stalletjies op, maak ontbyt, neem foto’s, eet roomys, drink rooi drankies, en so gaan ‘n 

Saterdagoggend  baie vinnig verby.  Later is dit 

tyd vir lekker boeresport, om so ‘n bietjie van die 

boere “vernuf” op die proef te stel, en ten toon te 

stel. 

 

Sondag se erediens was weereens ‘n treffer, en 

elkeen het met ‘n gedagte in sy en haar hart die 

Sabbatdag rustig spandeer. 

 

Teen 

Maandag,  besef ons elkeen dat die naweek verby is, en 

ja, dat tyd baie vinnig verbyspoed.  Stadig maar seker 

begin Sawanante oppak, en een vir een verlaat voertuie 

en woonwaens die oord.  Tog is daar nog steeds in 

sommige se harte die wete dat hierdie naweek vir ons iets 

beteken het, dat ons “iets” ekstra saam met ons huis toe 

neem, iets wat nie gesien kan word met die blote oog nie, 

maar  ‘n saad wat diep binne-in ons harte geplant is, wat 

sal groei en vrugte dra vir ander om te sien.  Hulle wat ook 

sal vra…Waar kry ek DIT wat jy het?  Mag ek ook daarvan 

kry?.....  want dit lyk so lekker om dit te hê, dit borrel oor van liefde, omgee, vreugde en vrede in 

jou lewe. 

 

NOG ‘n Presidentesaamtrek is suksesvol afgehandel, en elke Sawanant  sien uit na die volgende 

Presidente saamtrek.   

 

Reney en Susan Connoway  

 

 

 

Die dames met hul kniekombersies 

Kampmal kampers se gekskeerdery 

KERMIS 

NOG FOTOS! 

BOERESPORT 

MUSIEK- EN KINDERPRET 

Presidente 2017 stories & Dinge 

Die koek wat Alet Meyer geskenk het vir 

lootjies 

Jurie oorhandig aan die eienaar van Klipdraai, 

Frik, die lugfoto van verlede jaar se Presidente  Goudstad wen trofee vir beste bywoning! 

Wille en Natasha Joubert asook Friedel Coetzee  

Nico Potgieter wat die musiek vir ons 

gemaak het gedurende die Kermis  

Dries en Martie Brandt vier hul 30 jaar 100% 

Presidente bywoning vandat hulle 30 jaar 

terug aangesluit het. Wow!!! Baie geluk! 

BOODSKAP VAN DIE NASIONALE VOORSITTER 

Wanneer u hierdie berig lees is die winter reeds besig om sy tande te wys en gaan ons tydens winter saamtrekke 

weer bibber en groot vure maak. 

Soos ek ons lede ken is die koudste nagte nie genoeg om ons van saamtrekke weg te hou nie.  Met warm 

komberse groot vure en ou bruin koffie oorleef ons elke winter. 

Die jaar 2018 is reeds in sy vyfde maand en een derde van die jaar is op sy rug.  Verskeie streek aktiwiteite is sterk 

aan die gang en sekere van ons gebied saamtrekke is ook afgehandel.  

Ons en Andre en Juliana was bevoorreg om Goeie Hoop se Nasionaal by te woon wat weer ‘n heerlike geleentheid 

was met pret en plesier aan die orde van die dag.   

Rudi en Ilze het Kaap Middellande se Nasionaal bygewoon gedurende die lang naweek van 26 tot 29 April.  

Volgens hulle ook ‘n besondere saamtrek. 

Gedurende die naweek van 23 tot 24 Februarie woon Andre en Vinkie Goue Weste se saamtrek by en rapporteer 

positief terug. 

Gedurende dieselfde naweek vind Gebied Oosrandia se saamtrek ook by Malonjeni plaas.  Hierdie is ‘n baie 

geslaagde en aangename naweek wat goed deur die gebied se lede ondersteun is. 

Ons sien nou met groot afwagting uit na die heerlike Weesgerus naweek van Jakaranda die naweek van 16 tot 17 

Junie. 

In hierdie uitgawe van Sawanant is dit ook ‘n voorreg om terugvoering oor ons jaarlikse Presidente saamtrek te 

gee.  Ons seniors kom reeds vanaf Dinsdag 27 Maart by die oord aan vir die vooraf saamtrek onder leiding van 

Nico Spaumer.  Soos elke jaar geniet hulle mekaar se geselskap sodat die twee dae voor die naweek te vinnig 

verby gaan. 

Donderdag 29 Maart arriveer die ander lede en onder die bekwame leiding van René Connoway Vaaldriehoek se 

Gebiedsvoorsitter en sy span kry almal vinnig hulle staanplek. 

Verskeie streke beman hulle stalletjies met groot entoesiasme.  Heerlike eet en drinkgoed word te koop aangebied 

asook verskeie ander aktiwiteite om aan deel te neem is beskikbaar. 

Onder leiding van Wille en Natasha Joubert asook Friedel Coetzee word die boekevat en erediens geleenthede 

spesiaal gemaak en sal dit nog lank deur ons lede onthou word. 

Alhoewel ons effens minder waens bymekaar was vir die saamtrek was dit ‘n baie geslaagde byeenkoms en is ‘n 

bedrag van byna R95 000 vir die Nasionale kas ingesamel.  ‘n Besondere woord van dank aan Hi-Tec vir die 

borgskap van R25 000-00 waarmee ons die tent, verhoog, tafels en stoele se huur kon betaal.   

Baie dankie aan Esmé Coetzee Albatros se Voorsitter vir hierdie reëlings met Hi-Tec. 

Ons was ook bevoorreg om twee van ons lede uit gebied Goeie Hoop te verwelkom naamlik Christo Snyman en 

Louise Viljoen albei van streek Albatros.  Dankie vir julle besoek en deelname die naweek. 

Aan almal wat baie hard gewerk het by die Presidente asook Goeie Hoop en Kaap Middellande se Nasionale 

saamtrekke my opregte dank. 

Wat die strategiese beplanning betref heg ek ‘n opsomming van die punte wat ontvang is hierby aan. 

Die NUB sal gedurende Mei maand se vergadering verder hieraan aandag gee.  Alle lede is welkom om enige 

addisionele voorstelle te stuur aangesien hierdie ‘n deurlopende proses is. 

Ek wil afsluit en u almal sterkte toewens met al u streek en gebied aktiwiteite vir die res van 2018 

Geniet elke saamtrek en die heerlike samesyn van mede Sawanante. 

 

SAWA groete, Jurie en Kittie Dreyer, Nasionale Voorsitterspaar 

Verslag oor Strategiese Beplanning 

  Agtergrond 

Tydens die Dagbestuur beplanningvergadering gehou op 28 Oktober 2017 is indringend gesprek gevoer oor 

SAWA se ledetal. Sekere kern gedagtes is vasgestel en bespreek.  ‘n Werksdokument is opgestel en tydens 

November NUB bespreek. Daarna is dit aan streke beskikbaar gestel vir bespreking en terugvoering tydens 

die oop NUB van Februarie 2018 

 

Statistiek 

In totaal is die volgende aantal kommentare tot op datum ontvang. 

Individuele lede 13 as % van 1190 = 1,09% 

Streke           8 as % van 35 = 22,8% 

Gebiede (In verslae Februarie 2018) 4 as % van 7 = 57,14% 

 

Opsomming 

‘n Opsomming van inligting wat ontvang is, is op bladsy 12.  Alle punte is nie in breë trekke hier saamgevat 

nie en kan tydens toekomstige vergaderings in meer diepte bespreek word.   

 

Verdere terugvoer en insette sal verwelkom word aangesien hierdie ‘n deurlopende aksie is. 

Jurie Dreyer, Nasionale Voorsitter 

LOOTJIES VIR ’N BEES EN VARK 

Net so ‘n bietjie terugvoering van my kant af. Ons het ‘n BAIE geslaagde Presidentesaamtrek gehad met ‘n 

rekord van 27 Stalletjies. Nogmaals dankie aan al die streke wat so ywerig gewerk het. Van die streke was 

welliswaar net 2 of 3 lede, maar dit het hulle nie teruggehou om ‘n stalletjie op te sit nie. Ons was minder 

SAWA-waens as verlede jaar en daar het heelwat privaatkampers gekamp wat ons ondersteun het. 

 

Frik Van Greunen, eienaar van Klipdraai, het weereens SAWA welkom laat voel en sy hand was weer oop. Hy 

het vir ons ‘n bees en ‘n vark geskenk om uit te loot. Ons het die kaartjies deurlopend verkoop met die hoop 

om die pryse Maandag met afsluiting te kon trek. Ongelukkig het ons nie die “ reserwe” prys gehaal nie. 

Daarom het ons as Dagbestuur in oorleg met Frik besluit om die kaartjie nog langer beskikbaar te stel. So daar 

is nog ‘n kans om ‘n lootjie te koop. Dit kan via die internet gedoen word by die SAWA kantoor. Beskikbare 

nommers kan nog gekies word. 

BEES : R50.00 per lootjie ( Waarde ongeveer R15 000.00 ) 

VARK : R15.00 per lootjie ( Waarde ongeveer R4 000.00 ) 

 

Lootjie inbetaling in die SAWA rekening:  ABSA 632 005; Rek No 230 155 771 

Gebruik “ Naam, Van en selfoon nommer en bees” of “ Naam, Van en selfoon nommer en Vark “ as verwysing  

 

Kom ons ondersteun asb die saak. 

Andre Knoetze 

Opsomming van kommentare ontvang  
 Aantal Ja Nee 

1.   Verander van SAWA se naam 18 6 12 

2.   Verander net SAWA se embleem 15 6 9 

3.  Behou die naam met nuwe embleem 3 1 2 

4.   Bly soos ons is 6 5 1 

5.   Streke moet saam kamp 8 5 3 

6.   Vrywillige konsolidering van streke 4 2 2 

7.   Verander verteenwoordiging by Kongres 8 5 3 

8.   Verander struktuur om by nuwe SAWA aan te pas 6 3 3 

9.   Hou die kongres net elke 2 jaar 13 9 4 

10. Bring gespesialiseerde kampe in bv. 4 X 4 4 1 3 

11. Identifiseer opvolg bestuur 12 8 4 

Ander kommentaar    

    

1.   Wees minder formeel (kleredrag)    

2.   Hersien die Webwerf (Beeld)    

3.   Sosiale Media moet gebruik word.    

4.   Moet nie saamtrekke oor organiseer nie.    

5.   Bestuurslede moet net 3 jaar in 'n pos dien    

6.   Kongres moet totaal geskrap word.    

7.   Hiersien die sangbundel.    

8.   Aantal boekevat geleenthede moet beperk word.    

9.   Stel vraelys op wat gemik is op jong mense    

10. Verander die formele aanslag tydens vergaderings en funksies  

11. Ou verstokte metodes skrik jong mense af.    

12. Doen weg met gebiedsbesture en brei Dagbestuur uit om Kaapse verteenwordiging in te sluit  

13. Ondersoek die moontlikheid om oorde ge-afilieerde lede van SAWA te maak.  

14. Stel kundiges van buite SAWA aan om totale struktuur te ontleed en 'n voorstel te formuleer.  

15. Maak voorsiening vir midweek of winter maande kampe.    

MET LEEDWESE….. 

 Carinus Boshoff, oudlid van streek Olifantsrivier en later oud-voorsitter van die ontbinde streek Water-

berg is op Donderdag, 19 April 2018 na ‘n baie lang siekbed oorlede.     

 Tannie Beatrix van Rooyen lid 38 van Kempton Park streek is op 20 April 2018  in die ouderdom van 97 

jaar oorlede.  

 Neels Otto van streek Vaalrivier, is na ‘n lang siekbed oorlede.  

 Irma Conradie (Lid nommer 12884). Is op 19 Maart 2018 oorlede.  

OPENINGSREDE VAN ONS PRESIDENT GEDURENDE DIE  
PRESIDENTE SAAMTREK 

Ons jaarlikse Presidentesaamtrek is een van die geleenthede binne Sawa waar ons 

Sawanante die groter Sawa kan ervaar agv die verteenwoordiging van 'n groot  aantal 

streke van Sawa. Dit is die geleentheid waar ons, ons mede Sawanante van ander 

streke  kan ontmoet en beter leer ken. 

 

Ek wil by hierdie geleentheid op elke Sawanant 'n beroep doen om deel te neem aan 

al die aktiwiteite wat deur hierdie naweek aangebied word. Indien jou streek 'n stalletjie 

by Saterdag se kermis aanbied , bied jou hulp aan en wees betrokke by jou streek. 

Geniet die kermis Saterdag en ondersteun al die stalletjies . 

 

Soos u seker weet word die fondse wat met die kermis ingesamel word na die 

Nasionale kas gekanaliseer om behulpsaam te wees om Sawa se ledegeld elke jaar 

binne perke te hou. 

 

U het seker ook al verneem dat Sawa se Nasionale Uitvoerende Bestuur besig is met 'n 

strategiese beplanning om ondersoek in te stel of Sawa  tans op die regte pad is. 

Alhoewel ons organisasie voor groot uitdagings staan is dit nodig om sekere aspekte te 

ondersoek om moontlike wysigings aan te bring ter verbetering van die organisasie. Dit 

wil egter voorkom dat die NUB nie drastiese veranderings hoef te maak nie. 

 

Ek wil hiermee my opregte dank oordra aan die Kampkommandante met die groot 

taak wat hulle verrig om vir ons hierdie groot saamtrek aan te bied. 

My dank gaan ook aan die Nasionale Dagbestuur wat met al hul reëlings hierdie 

saamtrek vir ons moontlik maak. Hul moeite en werf van borge gaan nie ongesiens 

verby nie. 

 

My dank gaan ook aan die streke wat so getrou elke jaar stalletjies tydens die kermis 

aanbied vir u toegewyde lojaliteit teenoor Sawa. 

 

Ek dank u 

Nico Spaumer, President 

100+ Saamtrek te Kaia Manzi—10 - 12 Maart 2017 
 

Pieter en Johanna van Biljon hanteer die besprekings namens gebied Jakaranda by Kaia Manzi. Soos ons nou al 

gewoond is, bied die eienaar die staanplekke vir SAWA aan 

teen ‘n baie billike tarief. Die saal word ook aan ons 

beskikbaar gestel vir Saterdagaand se verrigtinge sonder 

addisionele kostes. Nadat dit bekend geword het dat Piet ‘n 

probleem met sy sleepvoertuig ondervind was daar vir hom 

en Johanna ‘n chalet aangebied teen ons normale 

kampkostes. As gevolg van die vooraf reëlings en 

kommunikasie met die oord verloop die toegang seepglad. 

Die senior burger kamp het reeds Woensdag begin. Daar was 

ongelukkig net twee lede wat die senior burger kamp 

bygewoon het. Die van den Bergs en de Swarts van Kiepersol. 

Ons vier kon darem lekker saam kuier tot die res van die 

kampers Vrydag arriveer het. 

Vrydag het die werkersklas nes geskrop, die kamp verken en 

nadat Martiens de Swart die boekevat hanteer het was daar lekker in groepies saam gekuier en gebraai. Daar 

was altesame 15 waens van ses verskillende streke wat bygewoon het. 

Saterdag het almal rustig verkeer in afwagting vir die 100+ aktiwiteite by die saambraai van die aand. Jakaranda 

het die vure, pap en sous verskaf. Nadat Buks en Audri Lotter die aand se verrigtinge ge-open het met boekevat 

het verlede jaar se babas, Daniel en Paula van Deventer die 

doeke aangesteek vir 2018 se babas, Martiens en Marie de 

Swart. Daarna was dit uitgaande burgemeester Pieter van 

Biljon se beurt om die nuwe burgemeester, Juliana Knoetze in 

te huldig. Dit het natuurlik alles gebeur ten aanskoue van ‘n 

entoesiastiese skare. Na afhandeling van die formaliteite was 

daar lekker gebraai en gekuier met agtergrond musiek verskaf 

deur Fanie Marx. 

Fanie Marx het sy DSTV opgestel vir Sondag oggend se 

erediens saam met Moreleta park se uitsending. Na kerk het 

almal lekker saam tee gedrink en koek geëet totdat die pale so 

een vir een begin val het vir die terugkeer huis toe. 

Dit was voorwaar ‘n lekker kamp wat volgende jaar herhaal sal 

word, met hopelik ‘n hoêr bywoningsyfer. 

SAWA groete 

Jannie en Ina van den Berg 

‘n Droom word bewaarheid 
 

Dit is tipies ‘n vroeë herfsoggend: effe koel. Jy kan 

die byt voel, maar jy is net bewus daarvan. Die 

hemel skans is bedek met sagte, dog digte 

wolkformasies, met die natuur wat klaar die tekens 

gee van ‘n druk warm dag. 

Streek Suikerbosrand kamp by Nkwe en het hierdie 

naweek reeds lank vooruit beplan. Virgie en Jackie 

Lavos staan aan die spits van hierdie beplanning. 

Opvallend dat baie lede al vroeg reg is vir hierdie 

spesiale dag. Dit is Saterdag 24 Februarie 2018.  

Ons daag Saterdag vroegoggend op en ervaar met 

aankoms, ‘n afwagtende en opgewonde atmosfeer in die 

kamp. Het jy al die gevoel gekry dat by aankoms van die 

een of ander geleentheid dat daar ‘n “andersheid” onder 

teenwoordiges is. Wel, hier kon jy dit eerstehands 

ervaar. Ek merk die groot skadunet wat opgeslaan is en 

weet dat dit is hier waar die atmosfeer tot ‘n nuwe vlak 

gebring gaan word. 

Ons groet ons mede kampgenote, die gewone 

groetgebruik vind sy gang. Die wa word in posisie gekry 

met vele hande wat help en wil help. Toe gebeur dit.... 

Die bus kom aangery en kry parkering in koelte onder ‘n 

boom. Sy klim uit en die kinders volg, klein en groot. Dit 

is Betsie wat die Loerie Jeug 

Sentrum bedryf met haar kinders. 

Daar is dertig. Die kinders kom 

groet ieder en elk en onmiddellik 

val die dissipline my op. Hierdie 

kinders is weens huislike 

omstandighede in ‘n jeugsentrum. 

Ouderdomme verskil van graad 1 

tot 12, seuns en dogters en hulle 

maniere is onberispelik.  

Dit is ook tyd vir Boekevat en die 
kinders kom bymekaar, ek wil 
amper sê in gelid: kleintjies voor en 
die oueres agter. Hulle sing uit volle 
bors en sing ook vir ons. Ek kry ‘n 
knop in my keel (en weer terwyl ek hierdie beriggie skryf).  
 

.....Vervolg op bladsy 16 

‘n Droom word bewaarheid...Vervolg 
 

Hulle geniet ontbyt en later stap ons met 
hulle deur die natuur wat Nkwe bied. 
Speletjies word gespeel en ek merk 
weereens die spontaniteit  van hierdie 
kinders op, so ook die beskerming van die 
oueres oor die kleintjies. Die knop in my 
keel word groter hoe meer ek hulle ervaar. 
 
Middagete word bedien en weereens is dit 
‘n loutere plesier om hierdie kinders by 
ons te hê! Daar is ‘n gebruik in 
Suikerbosrand om, nadat vir die seën 
gevra is, om hardop te sê “smaaklike ete!” 
met ander wat daarop sal antwoord 
“geniet dit!”. Hulle het die antwoord uit een 

mond hardop gesê. 
 
Kort voor lank is dit tyd om totsiens te sê, maar nie voor hulle elkeen ‘n geskenkpakkie ontvang het nie. Een van 
die oudste dogters is afgevaardig om 
namens almal Suikerbosrand te bedank vir 
die dag en vir dit wat hulle ontvang het. Ons 
word weer elkeen gegroet met ‘n drukkie en 
ek weet dat hierdie kinders onder 
Suikerbosrand se vel ingekruip het. 
 
Suikerbosrand se kollektes word aan 
hierdie sentrum gegee en daar is besluit om 
op ‘n gereelde basis klere, toiletware, ens. 
aan hulle te voorsien. Klere wat nie pas nie 
word weer deur hulle verkoop om fondse te 
in. Betsie staan vrou alleen om hierdie 
Afrikaanse kinders ‘n veilige, stabiele hawe 
en christelike opvoeding te gee. Sy kry 
geen subsidie van die staat nie, want sou 
dit gebeur, moet sy haar deure oopgooi vir 
die nasie. Dit was voorwaar ‘n VOORREG 
om hierdie vrou met haar toegewydheid te 

ontmoet om nie eers van die kinders te praat 
nie. 
 

Dániel van Deventer 

COMMET CARAVANS POTJIE KOS KOMPETISIE 

Well done Rietfontein ! 

Hentie Wessels 

Voorsitter : SAWA Rietfontein 

Hier is ons hele 

span saam met 

een van die 

beoordelaars 

Ben Kruger  

Die potte prut vir ons” Durban Curry 

Bunny Chow” potjie    
Daar word brood gebak vir al 

die honger kampers  

Ai die kos lyk darem maar lekker  

Nou ja dis tyd vir beoordeling en dis nog net die voor-

gereg.            

Die wen uitslag wat nie te wagte was nie. 

Ons lewe in Goudstad….. 
Ons is deel van Goudstad een van die oudste Streke, 

Hier word gelag en gesels en gehuil oor skete! 

 

Met aankoms slaan ons op, gemoedere loop hoog oor die verkeer. 

Nie vir lank dan is als verby en daar is geen beter verweer, 

As ‘n drinkdingetjie in die hand en ‘n glimlag teer, 

Vuur word aangesteek Manne roep, ons gaan nou braai… 

Corrie begin knor  word honger, moeg en taai… 

Uiteindelik eet ons daai een se slaai en die ander se brood, 

Gatlek vir Louis om te tokkel op sy kitaar terwyl Ester vuur stook sonder ‘n woord. 

 

Môreoggend groet ons die  natuur,   Gesina drentel  een oog uit die wa. 

Louis wag vir sy koffie en roep…. More Ma! 

Basie al lankal op en kyk sy  Grand-Pri want die TV moet saam, 

Geen rus vir Betsie met die kroos om haar wat skree vir pap met traan. 

O wee!  Daar verskyn ou Chris met sy rapspakkie aan!! 

 

Boekevat word gehou en ons is dankbaar vir mekaar en ons lewe 

Nou die groot ontbyt en almal is aan die bewe! 

Eiers moet “Centre” wees!  Beduie  Generaal Gerrie ons “master chef” ! 

Andre weet net hoe so als loop mooi en reg.. 

Die vrouens drink ‘n soetetjie en bly liewer uit die geveg,  

 Mareke eet net die  witte so sy kry haar sin. 

Almal klaar geëet,   O gats, die ontbyt was te min  

 

Dis middag,  die Marais speel poker as rusterapie,  

Basie sluip weg en gaan maak ‘n middag slapie 

Vonna skimp vir ‘n roomys en Gesina stem saam 

Ons kuier-kuier  na die winkel en groet almal  by die naam. 

Dis aand ….  ons gaan nou braai!! , kuite wat opblaas en kole wat gloei 

Môre dank ons die Here vir die voorreg om weer te kon kamp en in Goudstad te groei! 

 

Ingestuur deur Yvonne Wewege 

KAAP MIDDELANDE GEBIEDSAAMTREK 

KEURBOOMS LAGOON WOONWA PARK            

27 APRIL—1 MEI 2018 
Wat ‘n heuglike saamtrek was  dit nie.  Gebied Kaapmiddelande het ‘n fantastiese saamtrek aangebied 

waar almal, oud en jonk, saamgekuier en letterlik saam baljaar het.  As dit nie tussen die pannekoek, jaffels 

en poeding tafels was nie, was dit met hul plaaslike gier en 

speletjie naamlik, hoefie.  Woorde kan nie beskryf hoe heerlik die 

saamtrek was nie, daarom die foto’s wat boekdele spreek. 

‘n Allemintige 76 woonwaens (besoekers ingesluit) het die 

saamtrek meegemaak.  Wat dit so wonderlik maak is dat 

sommige lede sowat 4 ure  moes reis tot by Keurbooms Lagoon 

Woonwapark. 

Elke Streek, Klein Karoo, Oos Kaap en Strelizia, het 

onderskeidelik jaffels, pannekoeke en poedings verkoop onder 

lede. 

Lede het almal hand bygesit met die jaffels wat flink verkoop het, nie net onder Sawanante nie maar ook in 

die oord! 

Saamgestel deur Ilse Kleynhans 
 

 

 

 

 

 

 

 

. 

Boekevat is nie agterweë gelaat nie  

Streek Oos Kaap besig om pannekoeke te bak 

Strelitzia se lede maak jaffels om te verkoop 

Hoefie word gespeel met ‘n regte hoefyster  Kaap Middelande Gebiedsvergadering 

   KAAP MIDDELANDE GEBIEDSKAMP…...Vervolg 

 

 

 

 

 

 

 

 

 

 

 

 

 

 

 

KAAP MIDDELANDE GEBIEDSAAMTREK  

Dit is al weer einde April 2018 en tyd vir ons jaarlikse 

gebiedsaamtrek by Keurbooms Lagoon in Plettenbergbaai 

tydens die lekker laa-ang naweek. Die oordbestuur wil graag 

vooraf weet wat die aantal woonwaens gaan wees, maar dit is 

geheel en al onmoontlik om ‘n finale getal te gee. Weekliks (selfs 

daagliks!) verander die getalle soos wat lede (en gaste) steeds 

besluit om saam te gaan kamp. Die finale aantal woonwaens wat 

die naweek bymekaarkom is 76 (meeste vir die afgelope klompie 

jare). Van die lede besluit selfs om die geleentheid aan te gryp 

vir hulle jaarlikse verlof en arriveer reeds ‘n week vroeër. Vanaf Woensdag begin die Sawanante arriveer, en 

Donderdag is dit veral die groot intog. Van die streke vorm toergroepe wat maak dat die toegewysde spasie in 

die oord spoedig vol is met woonwaens en mense. 

Van die begin af heers daar ‘n feestelike atmosfeer met die heerlike herfsweer wat dit moontlik maak vir lede 

om saam te kom en te kuier. Veral is dit lekker om weer ‘n slag die bedrywighede en “geraas” van jong kinders 

te hoor. Dankie aan Oos-Kaap se jonger lede wat ons ander 

twee streke (Klein-Karoo en Strelitzia) daaraan herinner het 

dat daar werklik nog baie kinders en jeug binne SAWA is. 

Donderdagmiddag arriveer Rudi en Ilze Kleynhans per 

motor al die pad van Johannesburg af. Baie dankie aan julle 

vir die moeite en belangstelling om ons gebiedsaamtrek by 

te woon en so Dagbestuur aan die lede voor te stel. Hulle 

kry dan ook hulle beurt om in die “voortrekker tentjie” te 

slaap en vir ‘n slag weer ablusieblok toe te loop vir die 

gewone behoeftetjies - die meeste woonwaens maak dit 

mos deesdae onnodig met die ingeboude geriewe. 

Vrydagmiddag verkoop streek Strelitzia jaffels vir middagete. Verkope is goed maar sjoe .... hulle het genoeg 

gemaak vir die hele naweek en daar bly dus ‘n hele klompie oor. ‘n Paar dames besluit dit mag nie gemors word 

nie (en daar is ook nie tyd op die program nie!), dus word die bakke gevat en by alle besoekers in die woonwa-

oord gesmous. Resultaat; die baie mooi bedrag van R3020 word ingesamel. Vrydag laatmiddag bak streek Klein-

Karoo ‘n klompie pannekoeke net om seker te maak die resep en deeg is reg vir Saterdagoggend se verkope. 

Die dag word afgesluit met die gebruiklike boekevat geleentheid wat deur Strelitzia se Ben en Ann Barnard 

waargeneem word, waarna hulle vir Rudi en Ilze sorg tydens ‘n gesamentlike braai. Deur die loop van die nag 

val ‘n heerlike buitjie reën en toe ons wakker word Saterdagoggend, is dit met die geluid van water wat van die 

woonwaens afloop en alles buite is nat. 

Vervolg op Bladsy 21 

KAAP MIDDELANDE GEBIEDSAAMTREK …..Vervolg 
Saterdagoggend benut meeste van die lede om die omgewing te verken. Deon le Roux van streek Oos-Kaap, 

besoek die plaasmark by Hawkerville, en ondersteun die plaaslike gemeenskap se regstellende aankope, toe 

daar in sy bakkie ingebreek word en ondermeer hulle 

duur kameras gesteel word. Die middag vieruur is die 

pannekoek- en poedingspanne van Klein-Karoo en Oos-

Kaap slaggereed en word daar fluks gebak en verkoop. 

Die pragtige bedrae van R2 100 vir die pannekoeke en 

R1 860 vir die poedings word ingesamel. Oos-Kaap se 

Jakkie Barnardo sluit die dag af met boekevat en daarna 

trakteer die Oos-Kapenaars vir Rudi en Ilze met ‘n 

heerlike potjie en bygeregte. 

Sondagoggend neem pastoor Ashley Bradley van streek 

Oos-Kaap die oggend erediens waar en ek is seker nie 

een van ons sal gou die fietswiel vergeet wat die 

belangrike dinge in ons lewe uitbeeld met God sentraal 

as die as en anker. Rudi gebruik sy spreekbeurt en 

verduidelik aan die lede wat die paadjie vorentoe is rakende die strategiese beplanning van SAWA. Willem Nel  

noem dat die finale bedrag van fondse ingesamel tydens die naweek vir SAWA R8 195.20 beloop (moet 

asseblief nie die twintig sent van Oos-Kaap as gelukbringer vergeet nie!) – dit maak hom trots om as 

Gebiedsvoorsitter van so ‘n gewillige groep mense op te tree. Sondagaand sorg Klein-Karoo se Gideon en 

Esmarie le Grange dat Rudi en Ilze vir oulaas iets te ete kry voordat hulle Maandagoggend vroeg in die pad sou 

val terug Johannesburg toe. 

Dinsdagoggend neem Willem Nel boekevat waar om negeuur waarna meeste van die lede weer huiswaarts keer 

na ‘n uiters geslaagde gebiedskamp. Namens myself en die hele gebiedsbestuur wil ek elkeen wat die kamp 

bygewoon het van harte bedank vir elkeen se insette (selfs al was dit om die klanksisteem verniet aan te ry !!!). 

Ons maak verseker weer so aanstaande jaar. 

 

Baie SAWA-groete,  

Willem Nel 

Tjaart, Ben, Willem en Gideon 

Tjaart, die “Klankingenieur” 

 OUPA WIM SE BUS—2de gedeelte 
          

 

 

 

 

 

 

 

 

 

Van links: Oupa Willem; Oom Bert, Ouma Salomé, Tannie Rina en haar man Oom Uys 

 

Hier volg die 2de gedeelte van Oupa Wim se wedervaringe net ter agtergrond: My oupa Willem van Loon het 

geïmmigreer van Nederland ongeveer 1933.  Hy het my ouma, Salomé Viljoen, ontmoet waar sy by Dominee 

Rumpff geloseer het. Hulle is toe in 1936 getroud en het in Pretoria gewoon.  Hulle het 3 kinders gehad 

waarvan my mammie, Anna-Lucia, die oudste is.  Tweede is my tannie Rina en daarna is my oorlede oom, 

Lambertus (Bert).   

Saterdag, 27 Augustus, is toe die hele brandstof stelsel by Oribi weer deeglik nagegaan en in orde gebring en 

om 12 uur ry ons vir ‘n 2de keer weg op ons nooiens reis met die mylmeter op 98. Oribi het ook omtrent 30 

myl gery om alles goed uit te probeer. Met slegs 30 minute stop in Randfontein om te eet het ons om 3:30 in 

Potchefstroom aangekom.(223 myl) Die aand en middag het ons ‘n gesellige familie reunie daar gehad met 

Mams, Leo, Sannie en kinders en al die Schoemans. Tot laat die aand het ons gesels, plate gespeel ens. in die 

sitkamer van die Gemsbok. 

Sondag, 28 Augustus om 6:30 vertrek ons weer van Potchefstroom met die mylmeter op 223. Dit was ‘n 

heerlike rit en ons het baie voorspoedig gery en om 9:30 vm in Pretoria aangekom. (340myl/ 20 gallon). 

Maandag, 29 Augustus, na Simpson om die tent te laat aanmeet aan die karavaan.  Het daar gebly tot 

Woensdagmiddag waarna hy gehaal en geparkeer is in Leidsstraat. 

Donderdagmôre, 1 September, met karavaan na SAOB om verskillende dinge te laat regmaak.  

Donderdagaand met Jurie van der Walt die karavaan uitprobeer. Hy was baie tevrede en het my meegedeel 

dat na 5000 myl die enjin nog baie beter sal loop. 

Vrydag 2 September. Die môre het ek nie gaan werk nie, maar nog verskillende kleinighede aan die karavaan 

reggemaak. So het die môre omgevlieg en om presies 2 uur het ons vertrek oppad na Badplaas via 

Machadodorp. (400m/10 gallon)                                                                                           Vervolg op bl 23 

VOORWOORD 

VERVOLG VAN VORIGE UITTREKSEL IN sawanant—Kongres 2017 

OUPA WIM SE BUS                       Vervolg van bl 22 

Oor die teerpad Middelburg, Machadodorp het ons gevlieg teen ‘n spoed van meer dan 60 myl per uur. Selfs 

flink hoogtes het ons in tweede rat uitgegaan.  Van Machadodorp na Badplaas was ‘n pragrit maar jammer 

genoeg in skemerdonker en so was daar min te sien. Skurwe bergpas was nou en gevaarlik en vol gruis, maar 

gelukkig het ons geen swaarvoertuig daar gekry nie.   ‘n Spoorwegbus het ons verbygegaan op die gewone pad 

10 myl van Badplaas en so het ons veilig hier aangekom om 7:30 nm. 

Saterdag, 3 September was ‘n heerlike dag met perfekte weer.  In die môre het ons gaan swem in die heerlike 

warmwater. Om 11 uur het Uys en Rina met die DKW van Schoemanskloof gekom om die naweek saam met ons 

deur te bring.  Na ‘n heerlike dinner en ‘n middag rus, het ons om half vyf gaan stap, ons almal, langs wonderlike 

paadjies en die rivier. Die vêr gesig was wonderlik en die sonsondergang betowerend.  Almal ook Bert het dit 

alles so geniet.  Die rus en vrede om ons.  Voor ons gaan slaap het was ons om die tafel vir ‘n heerlike tee en 

koek.  Die aand weer heerlik geëet met suurmelk en beskuit as nagereg.  Die aand het omgevlieg met lees en 

kaart speel, terwyl ek vir meer dan 2 uur plate gespeel het op ons wonderlike Hi-Fi en later koffie en koeldrank 

bedien het.  Hoe heerlik is dit om so aan my skryftafel te kan sit en my werk te doen en so sonder moeite die 

plaatspeler te kan werk. Die 25mF bi-polar kondenser wat laasweek uitgebrand het in Potchefstroom, is deur Mr 

Rins vervang met 2x40mF kondensers en dit werk sover heeltemal reg.  Ons sal seker om 10 uur gaan slaap om 

vir ‘n slag ‘n vroeë nag te hê. 

Sondag 4 September: Van vroeg slaap het nie veel gekom nie, dit was bykans 11 uur toe daar stilte in die 

karavaan gekom het, nou is dit ‘n rustige dag – Sondag, en baie van die gaste loop reeds in ‘n pak klere met 

onderbaadjie die warmte ten spyt. Daar sal 3 eredienste wees; 1 x NG + 2 x Hervormdes, maar ons was nie kerk 

toe. Het die dag deurbring met rus – swem, plate speel en intens geniet van dit wat ons so nodig het.  Die jong 

mense Rina en Uys geniet hulle terdeë en moet nog ‘n heerlike sit pes DKW en ‘n heerlike aandete het ons die 

aand vroeg gaan slaap. Om 10 uur was die ligte uit en het daar stilte met slaap vir almal gekom. Maandag 5 

September. Die heerlike naweek het werklik omgevlieg en dis die dag wat ons weer huistoe sal gaan.  Die môre 

bring ons deur plate te speel en klein dingetjies regmaak aan die karavaan.  Vir oulaas gaan ons swem en probeer 

die enjin – merk dat die DKW nog ‘n lek band het wat inderhaas reggemaak word.  Salomé kook en “gril” nog ‘n 

heerlike dinner aanmekaar en die gebruiklike biertyd word nie vergeet. Om 2 uur is ons toe weg nadat Uys en 

Rina nog saam gery het tot die kantoor. Om 4 uur was ons by Wonderfontein.  Die Leyland enjin het die groot 

lang hoogtes pragtig uitgetrek en op die bekende hoogtes tussen Badplaas en Carolina 5 karre wat gekook het, 

verby gery. By Wonderfontein het ons tee gedrink en om 7:30 was ons tuis.  Daar was nog omtrent 15 gallon 

dieseline in die tenk. (780m). Salomé het vir Anna-Lucia gebel en vertel van ons wonderlike naweek en daar 

moes ons verneem van die ongeluk waarin Hester van Bergen betrokke was wat tot die noodlottige dood van 

haar gelei het.  Nog dieselfde aand het ons haar ouers gaan besoek en ons innige deelname betoon.  So het ons 

dan ook weer baie rede tot innige dank aan die Here vir die voorreg wat ons nog geniet en vir Sy bewarende 

hand en beskerming.  Ek moes sonder versuim ry vanaf Middelburg en die 2 spoed het ook nie gewerk.  

Handrem is ook foutief. 

Dinsdag 6 September.  Ek sal dan die karavaan na die parkeerplek in Stroebenstraat neem waar ek plek gekry 

het tot einde November 1960. 

Tot volgende keer!   Marianne  

Die Sawanant word uitgegee deur die SA Woonwa-Assossiasie . Plasing van berigte, artikels of enige ander bydraes of ad-

vertensies impliseer nie dat dit noodwendig die standpunt van SAWA is nie. Kommentaar en ander redaksionele artikels word 

deur die redaktrise verantwoord. 

 

REDAKSIE 

Hallo Sawanante 

Hierdie is die eerste uitgawe wat so lank gevat het om bymekaar te 

maak.  Ek vra omverskoning daarvoor!  Dit maak in elk geval die vol-

gende uitgawe sommer om die draai! 

Die Presidente van hierdie jaar was weereens ‘n wonderlike ervaring 

gewees. ‘n Groot dankie aan die fotos wat ek kon gebruik van André 

Erasmus en Ilze Kleynhans. 

Die volgende lekker saamkuier is die Nasionale Kamp in September en amper direk daarna is die 

Kongres.  Sien julle by die volgende kamp!! 

SAWA Groete    Marianne 

Job 28:28 “Om die Here te dien, dit is wysheid, om die kwaad te vermy, dit is insig.” 

